
Nafarroako Gobernuak herritarrei gonbit egin die Elikagaien Kalitate eta Segurtasunerako Planari ekarpenak egiteko

Ekimenak 6,5 milioi euroko inbertsioa aurreikusten du, nekazaritzako elikagaien kateko segurtasun eta kontrol sistemak hobetzeko

Asteazkena, 2008ko abenduaren 17a. Nafarroako Gobernuak Elikagaien Kalitate eta Segurtasunerako Planean (PCySANA) herritarrek parte hartzeko aldia abiatu du, gaur, behin betiko dokumentua idatzi aurretik. Ideiak aurkezteko epea 2009ko urtarrilaren 20an amaituko da, eta gaur, planaren zirriborroa kanpo eragileen talde batekin bateratzeko saioa egin dute (sektoreko enpresak eta elikagaien munduarekin zerikusia duten erakundeak, kontsumitzaileen elkarteak barne). 
PCySANA nekazaritzako elikagaien sektoreari sostengua emateko tresna gisa sortu dute, baina baita herritarrei berme handiagoak emateko tresna gisa ere; izan ere, elikagaien segurtasunaren arloan parte hartzen duten agintariak ahal bezain modu eraginkorrean eta koordinatuan jardun daitezen erdiestea du helburu. 

Horrela, Europar Batasunaren agindua betetzen du, Foru Komunitatearen kasuan Gobernuaren eta eskumenak dituzten udalen esku baitago EBko araudia betetzen ote den egiaztatzeko kontrola. Kontrol prozesua “abeltegitik mahaira” filosofian oinarrituta dago, eta elikagaiak ekoizteko prozesuko etapa guztiak indartzean oinarritzen da, elikagaiak kontsumitzaileongana iritsi arte (landatzeko edo hazteko modua, uzta bilketa, elikagaigintza, paketatzea, salmenta eta kontsumoa). Hala, elikagai seguruak hornitzeko erantzukizuna elikagaien eta nekazaritzaren sektorean parte hartzen duten eragile guztiei dagokie. 
Elikagaien Kalitate eta Segurtasunerako Planerako ideiak proposatu nahi dituzten herritarrek “Analisia eta Diagnosia” eta “Estrategia” dokumentuak eskuratu ditzakete Nafarroako Gobernuko webgune honetan: http://www.navarra.es/home_es/Gobierno+de+Navarra/Organigrama/Los+departamentos/Desarrollo+Rural+y+Medio+Ambiente/
Nafarroako Elikagaien Kalitate eta Segurtasunerako Planaren lanketa

Esparru horretan, Nafarroako Gobernua 2008ko ekainean Nafarroako Elikagaien Kalitate eta Segurtasunerako Plana lantzen hasi zen, segurtasuna eta kalitatea kontrolatzeko eta sustatzeko sistemak XXI. mendeko erronketara egokitzeko asmoz. 

Plana lantzeko metodologiari dagokionez, elikagaien kalitatearen eta segurtasunaren kontrolean parte-hartze zuzena duten eragileen parte-hartzea sustatu dute. Dokumentua idatzi duen lan taldeko buru Landa Garapen eta Ingurumen Departamentua izan da, eta talde horretan Osasun Departamentuak, Familia, Gazteria, Kirol eta Gizarte Gaietako Departamentuak, Iruñeko eta Tuterako Udalek, eta Nafarroako Nekazaritzako Elikagaien Kalitatearen Institutuak (ICAN), Abeltzaintza Kudeatzeko Institutu Teknikoak (ITGG) eta Nekazaritza Kudeatzeko Institutu Teknikoak (ITGA) ere ordezkaritza izan dute. 
PCySANA lantzeko, hasteko, gaur egungo egoeraren diagnosia egin zuten, eta gaur egun elikagaien katean egiten dituzten kontrolak zehaztu zituzten. Ondoren, diagnosian oinarrituta, estrategia bat definitu zuten, esku hartzeko ildoak eta neurri zehatzak garatzeko. 
Planaren zirriborroa estrategia horren arabera dago egituratuta, eta hiru ildo eta sei helburu ditu:

1. Foru Komunitatean zeharkako kontrol sistema sortzea, elikagaien kalitatea eta segurtasuna kontrolatzeko sistemen eraginkortasuna eta koordinazioa bermatzeko. 

2. Giza baliabideak eta baliabide teknikoak kontrol sistemetako beharrizanetara eta eskakizunetara egokitzea. 

3. Kontrol eta sostengu sistemek behar bezala eta kalitatez funtziona dezaten bermatzea. 

4. Europako eta Estatuko lege esparruarekin bat datorren lurralde araudia sortzea, beharrizan sektorialei aurre egiteko. 

5. Elikagaien segurtasunerako eta kalitaterako sistemen ezarpen maila hobetzea sektorean. 

6. Sektorearekiko eta kontsumitzaileekiko komunikazio aktiboa sustatzea. 

Helburu estrategiko horiek erdiesteko, Elikagaien Kalitate eta Segurtasunerako Planak 31 neurri eta 46 proiektu proposatu ditu (horien guztien baitan hainbat esku-hartze zehatz daude). Besteak beste, agintaritza eskudun bat baino gehiagoren parte-hartzea behar duten barne neurriak edo Administrazioaren antolakuntza eta sektorerako sostengua indartzeko neurri berriak azpimarratu ditzakegu. Xedea honako hau da: gai hau Nafarroako produktu, enpresa eta kontsumitzaileen lehiakortasuna eta kalitatea indartzeko bide bilakatzea. 
6,5 milioi euroko inbertsioa
PCySANA landu eta abian jartzeko, Nafarroako Gobernuak 6,5 bat milioi euroko inbertsioa aurreikusi du 2009tik 2012ra bitarte. Aurrekontua gorago aipatu ditugun sei helburuak erdiesteko erabiliko dute, baina batik bat sektorean segurtasun sistemak ezartzeko sostengua azpimarratu dezakegu, zenbatekoaren %75etik gora horretarako izanen baita. (






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

